
shivAShTakam by Adi ShankarAcharya

શ્રીશિવાષ્ટકમ્

તસ્મૈ નમઃ પરમકારણકારણાય
દીપ્તોજ્જ્વલજ્વલિતપિઙ્ગલલોચનાય  ।

નાગેન્દ્રહારકૃતકુણ્ડલભૂષણાય
બ્રહ્મેન્દ્રવિષ્ણુવરદાય નમઃ શિવાય॥ ૧॥

શ્રીમત્પ્રસન્નશશિપન્નગભૂષણાય
શૈલેન્દ્રજા વદન ચુમ્બિતલોચનાય ।

કૈલાસમન્દિરમહેન્દ્રનિકેતનાય
લોકત્રયાર્તિહરણાય   નમઃ શિવાય॥ ૨॥

પદ્માવદાતમણિકુણ્ડલગોવૃષાય
કૃષ્ણાગરુપ્રચુરચન્દનચર્ચિતાય   ।

ભસ્માનુષક્તવિકચોત્પલમલ્લિકાય
નીલાબ્જકણ્ઠસદૃશાય નમઃ શિવાય॥ ૩॥

લમ્બત્સપિઙ્ગલ  જટામુકુટોત્કટાય
દંષ્ટ્રાકરાલવિકટોત્કટભૈરવાય  ।

વ્યાઘ્રાજિનામ્બરધરાય મનોહરાય
ત્રૈલોક્યનાથ નમિતાય નમઃ શિવાય॥ ૪॥

દક્ષપ્રજાપતિમહામખનાશનાય
ક્ષિપ્રં મહાત્રિપુરદાનવઘાતનાય ।

બ્રહ્મોર્જિતોર્ધ્વગકરોટિનિકૃન્તનાય  
યોગાય યોગનમિતાય નમઃ શિવાય॥ ૫॥

સંસારસૃષ્ટિઘટનાપરિવર્તનાય
રક્ષઃ પિશાચગણસિદ્ધસમાકુલાય ।

સિદ્ધોરગગ્રહ ગણેન્દ્રનિષેવિતાય
શાર્દૂલ ચર્મવસનાય નમઃ શિવાય॥ ૬॥

ભસ્માઙ્ગરાગકૃતરૂપમનોહરાય
સૌમ્યાવદાતવનમાશ્રિતમાશ્રિતાય ।

ગૌરીકટાક્ષનયનાર્ધ નિરીક્ષણાય
ગોક્ષીરધારધવલાય નમઃ શિવાય॥ ૭॥

આદિત્યસોમવરુણાનિલસેવિતાય
યજ્ઞાગ્નિહોત્રવરધૂમનિકેતનાય ।

ઋક્સામવેદમુનિભિઃ સ્તુતિસંયુતાય
ગોપાય ગોપનમિતાય નમઃ શિવાય॥ ૮॥

શિવાષ્ટકમિદં પુણ્યં યઃ પઠેત્ શિવસન્નિધૌ
શિવલોકમવાપ્નોતિ શિવેન સહ મોદતે॥
ઇતિ શ્રીશંકરાચાર્યકૃતં શિવાષ્ટકં સમ્પૂર્ણમ્ ।

